
Fíggjarlógaruppskotið fyri 2005, § 6. Vinnumál

-Spurningar frá Fíggjarnevnd Løgtingsins-
Ráevnisvinna

6.32.1.01. Oljufyrisitingin

Spurningur: Samsvar er ikki millum broytingar í lønarútreiðslum og broytingar í starvsfólkatali seinastu árini?

Svar: Orsøkin er tann, at Fíggjarmálaráðið hevur tillagað roknskapartølini hjá Oljufyrisitingini í “sundurgreinað ætlan” í sambandi við, at virkemið hjá fyrrverandi Oljumálaráðnum varð býtt millum Oljufyrisitingina (Vinnumálaráðið) og Innlendismálaráðið í ár (2004). Mettar útreiðslur til flutt málsøki, tvs. umhvørvismál, útoyggjamál, skógrøkt og byggi- og býarskipanarlóggáva fyri 2001, 2002 og 2003, eru “flutt” til § 15. Innlendismálaráðið – soleiðis at játtanin til konturnar skulu sýna tey søguliga røttu tølini. 

Vinnumálaráðið hevur ikki varnast hesa broyting í sundurgreiningini, og hevur tí ikki broytt starvsfólkayvirlitið samsvarandi søguligu tølunum í ætlanarsundurgreiningini. Tað verður tó gjørt við broyting av fíggjarlógaruppskotinum, og fer starvsfólkayvirlitið at síggja soleiðis út:

 Starvsfólkayvirlit: 20. Vanligt virksemi


2001
2002
2003
2004
2005
2006


R
R
R
J
F
Æ

Í lønarflokki 36 ella hægri
2,0
2,0
3,0
3,0
1,5
1,5

Onnur
6,0
7,0
7,0
6,0
7,5
7,5

Fulltíðarstørv
8,0
9,0
10,0
9,0
9,0
9,0

Lønarpartur (mió. kr.)
3,8
3,9
4,3
4,4
4,4
4,4

Landbúnaður

6.33.2.03. Búnaðarstovan (Rakstrarjáttan)
Spurningar: Hvørjar útreiðslur hevur Jarðarráðið í dag? Biðið verður um roknskapir tvey ár aftur í tíðina. 

Hvussu verður býtið av starvsfólkum og kostnaði, tá Búnaðarstovan og Búnaðargrunnurin fara undir sítt virksemi?

Hvat verður flutt úr Vinnumálaráðnum til Búnaðarstovuna at umsita, og hvat verður týdningurin av hesum á starvsfólkatal og játtan hjá Vinnumálaráðnum?

Hvørjar framtíðarætlanir eru fyri sølu av landsjørð? 

Svar: Fyrst er at siga, at virksemið hjá Búnaðarstovuni yvirhøvur er framhald av virkseminum hjá Jarðarráðnum. Jarðargrunnurin fíggjar virksemið hjá Jarðarráðnum og Jarðargrunninum, og fer Búnaðargrunnurin, sum nú verður stovnaður, at fíggja virksemið hjá Búnaðarstovuni og Búnaðargrunninum. Stórt sæð einasti munur er, at fyrisitingin av Búnaðargrunninum verður skild frá fyrisitingini av Búnaðarstovuni, at umsitingin av aliloyvum verður løgd til Búnaðarstovuna, sum landskassin fíggjar, og at umsitingin av landbúnaðarstuðlinum verður fíggjað av Búnaðargrunninum (sambært fíggjarlógaruppskotinum).

Í dag starvast 8 starvsfólk á Jarðarráðnum, og fara eftir ætlan 5 til 6 starvsfólk at starvast á Búnaðarstovuni, og 2 til 3 starvsfólk at starvast í Búnaðargrunninum. Viðvíkjandi umsitingini av jarðarlóggávuni verður samlaða starvsfólkatalið sostatt ætlandi tað sama, eftir at Búnaðarstovan og Búnaðargrunnurin eru stovnað.  

Rakstrarútreiðslurnar hjá Jarðarráðnum vóru 3,9 mió kr. í 2002. Av hesum vóru lønarútreiðslur 2,5 mió kr., og aðrar útreiðslur 1,5 mió kr. (rundað tøl). Rakstrarútreiðslurnar vóru 3,2 mió kr. í 2003. Av hesum vóru 2,5 mió kr. lønarútreiðslur, og aðrar útreiðslur 0,7 mió kr. Við í hesum er tó ikki tað, sum er sett av til tap av skuldarum. Sí hjáløgdu roknskapirnar hjá Føroya Jarðargrunni.

Eftir fíggjarlógaruppskotinum fyri 2005, verða samlaðu útreiðslurnar til Búnaðarstovuna 3,7 mió kr. Av hesum eru lønarútreiðslur 2,3 mió kr. Útreiðslurnar til umsiting av aliloyvum verða mettar at kosta 400 tús. kr., og umsitingin av landbúnaðarstuðuli verður mett til at kosta 340 tús. kr. Fíggjarnevndin hevur í áliti sínum í sambandi við eykajáttanina fyri august 2004 – 2 víst á, at heimild ikki er fyri, at Búnaðargrunnurin fíggjar umsitingina av landbúnaðarstuðuli, sum merkir, at neyðugt er at hækka játtanina til Búnaðarstovuna við 340 tús. kr. Sí hjálagda bræv til Fíggjarnevndina um nevndu eykajáttanarlóg, dagfest 31. august 2004, petti 1. 

Tað er í løtuni ilt at meta um hvat raksturin av Búnaðargrunninum fer at kosta, tí roknskapurin hjá Jarðargrunninum ikki skynur ímillum rakstrarútreiðslur til grunn og jarðarfyrisiting annars.

Um so er, at Búnaðarstovan og Búnaðargrunnurin framhaldandi fara at húsast saman og yvirhøvur fara at hava felags skrivstovuhald, so verður neyvan talan um størri rakstrarútreiðslur enn nú, uttan tað, at stjóri skal setast fyri Búnaðargrunnin. Ætlanin er sum sagt, at 2 starvfólk skulu starvast á Búnaðargrunninum, ella fjórða hvørt starvsfólk á verandi “jarðarfyrisiting”. Loyva vit okkum, at luta rakstrarútreiðslurnar javnt eftir starvsfólkatalinum, við støði í undanfarnum roknskapinum fyri 2002 og 2003, so fer raksturin leysliga mett at kosta útvið eina mió kr. 

Nú Búnaðarstovan verður skipað, verður umsitingin av aliloyvum flutt frá Vinnumálaráðnum til Búnaðarstovuna, umframt at økið “aliráðgeving til landsstýrismannin”, sum P/F Fiskaaling (Andrias Reinert) hevur umsitið vegna VMR, eisini verður flutt til Búnaðarstovuna. Stuðulsjáttanin til havbúnaðarroyndir verður sum kunnugt minkað við umleið 400 tús. kr., og er ætlanin, at eitt nýtt fólk á Búnaðarstovuni, skal taka sær av alifyrisitingini íroknað “aliráðgeving”. Alimál annars, tvs. lóggávuarbeiði, veterinermál o.t., verða tó framhaldandi umsitin í Vinnumálaráðnum. Ein deildarstjóri verður fluttur frá Vinnumálaráðnum til Búnaðarstovuna, har viðkomandi verður settur sum stjóri. Starvfólkatalið í Vinnumálaráðnum lækkar við einum starvsfólki.

Vinnumálaráðið hevur framt tær sparingar, sum álagdar vórðu miðfyrisitingini, og hevur Vinnumálaráðið tikið hædd fyri hesi sparing við nevndu rationalisering.

Vert at viðmerkja, at VMR nú eisini umsitur olju- og orkumál, sum eisini krevur umsitingarliga orku.

Viðvíkjandi framtíðarætlanum fyri sølu av landsjørð, so snýr høvuðskonta 6.33.2.11. Almenn jørð, søla (Løgujáttan), seg bert um eina “standandi” heimild til at selja landsjørð til almenn endamál, tá tørvur er á at selja, t.d. í sambandi við húsabygging, vegagerð o.t. Játtanin er útreiðsluneutral, og upphæddin bert vegleiðandi. At inntøkur/útreiðslur verða mettar til 6,2 mió kr., byggir á miðalsøluna hjá Jarðarráðnum farnu árini.

Aling

6.36.1.05. Fiskaaling (Onnur játtan)
Spurningar: Verða størv hjá almenna partafelagnum lýst leys? Um ikki, hvussu nógv størv eru so sett hjá P/F Fiskaaling uttan at verða lýst leys?

Svar: Vanlig mannagongd hevur verið, at tá ið P/F Fiskaaling setur leiðandi fólk, verða størvini lýst leys. Hinvegin verður í flestu førum ikki verið lýst eftir fólki at arbeiða sum “vanlig” arbeiðsfólk í rakstrinum. 

Í løtuni starvast 20 fólk hjá fyritøkuni: 1 stjóri, 4 leiðarar, 1 bókhaldandi, 1 maskinmaður, og 11 rakstrarfólk. Harumframt eru 2 granskarar í fyribilsstarvi. Av hesum eru 1 leiðari, bókhaldarin og 8 rakstrarfólk sett í starv, uttan at størvini hava verið lýst leys, ella íalt 10 størv.

Handil og vinna annars

6.37.1.01. Menningarstovan (Rakstrarjáttan)

Spurningur: Hvørjum meginreglum fylgir Menningarstovan, tá gjørt verður av at fara undir verkætlanir?

Svar: Allar verkætlanir hjá Menningarstovuni skulu lúka setningin fyri Menningarstovuna, sum er orðaður soleiðis, at Menningarstovan skal stuðla:

1. Átøkum, sum fremja og menna útflutn​ings​førleikan hjá føroyskum fyri​tøkum.

2. Vinnum í altjóða kapping úti sum heima.

3. Vinnum við framtíðar menningar- og vakstrarmøguleikum.

Í samstarvi við vinnu og stovnar skal Menningarstovan virka fyri:

· Skipaðari menning av ávísum vinnugreinum og menning av nýggjum vinnugreinum.

· At seta ávís menningarøkir, bæði innan eina vinnugrein, ella innan vinnuna sum heild, í brennidepilin. 

· Menning av vinnuligum undirstøðukervi.

Val av verkætlanum fer fram út frá tørvi hjá vinnuni og í samráð við hana og Vinnumálaráðið (vinnupolitikkin). 

Áðrenn farið verður undir verkætlan, skal vissa vera fingin um, at virksemið kann haldast innan fyri samlaðu játtanina á fíggjarlógini til Menningarstovuna.  Menningarstovan leggur ókeypis sína orku og starvsfólk til verkætlanirnar, men beinleiðis útreiðslur av størri verkætlanum verða goldnar av vinnuni og/ella við serstøkum játtanum.

Við útgreiningum á fíggjarlógaruppskotinum váttar Menningarstovan mótvegis vinnu og myndugleikum, hvørji átøk og tiltøk (verkætlanir), sum Menningarstovan fer at royna at fremja í komandi ári.

6.37.2.02. Vinnuframagrunnurin (Onnur játtan)

Spurningur: Hví verður allur peningurin nýttur til innanhýsis flytingar millum almennar stovnar?

Svar: Peningurin verður fluttur frá landskassanum til Vinnuframagrunnin, sum er ein almennur grunnur, og verður upphæddin tí bókað sum útreiðsla á stardardkontu “71. Innahýsis flyting millum almennar stovnar”. Hetta er sambært Kontuskipan landsins.  

Virksemið hjá Vinnuframagrunninum sjálvum er ikki á fíggjarlógini, tí talan er um ein eksternan grunn.

Samferðsla og samskifti

6.38.1.02. Landsverk (Rakstrarjattan)

Spurningar: Talan er um eina rakstrarjáttan, men undir høvuðstølunum sæst, at talan er um bæði íløgur, stuðul, lógarbundna játtan og inntøkufíggjað virksemi. Hvussu ber hetta til, og hvørjar reglur verða so fylgdar?

Svar: Landsverk umsitur vega- og havnaøkið, sum er eitt sera stórt málsøki við fjølbroyttum virksemi. Tí er hent at hava eitt yvirlit, sum sínir høvuðstølini fyri alt virksemi stovnsins innan rakstur, viðlíkahald, studningar, lógarbundnar útreiðslur og íløgur, umframt at hava eitt samlað starvsfólkayvirlit. 

Yvirlitið sýnir allar játtanir (høvuðskontur), sum LV hevur ræðisrættin til. Eisini ávísar kontur, sum standa á øðrum greinum á fíggjarlógini. Her er serliga talan um íløgur í bygningar. 

Starvsfólkayvirlitið sýnir samlaða talið av starvsfólki (ársverkum), sum eru á lønarlistanum hjá Landsverki, og ikki starvsfólk, sum starvast hjá privatum arbeiðsgevarum, sum fremja ymiskar verkætlanir “fyri Landsverk”. Seinnu árini eru íløgurnar í nógv størri mun bodnar út, og hevur hetta gjørt, at starvsfólkatalið hjá LV er lækkað, meðan tað er hækkað hjá privatum arbeiðstakarum.
Tað hevði helst verið hepnari um høvuðsyvirlitið stóð undir eini frágreiðing um virksemið á § 6. Vinnumál samlað, men verða slík ikki tikin við í sjálvum fíggjarlógaruppskotinum, og tí stendur tað bert undir hesi kontu. 

6.38.1.07. Nýggir landsvegir (Løgujáttan). 

Spurningur: Biðið verður um eitt yvirlit (kort) yvir landsvegir og kommunalar vegir. 

Hvar er samlaði kostnaðurin av forprosjektinum viðv. undirsjóðartunli undir Skopunarfjørð? 

Svar: Sí hjálagda kort yvir landsvegir og kommunalar vegir.

LV kannar í løtuni málið um kostnað, tíð, og arbeiðsætlan, í sambandi við ein møguligan “Sandoyartunnil”. Hetta upprit verður eftir ætlan liðugt í ár. 

Møguliga er onkur miskiljing í sambandi við setta spurningin, tí forprosjekt er ikki tað fyrsta á skránni í sambandi við hesa verkætlan. Í løtuni kannar LV leiðina út frá tí vitan, sum fyriliggur innan geometri og jarðfrøði. Síðan skulu forkanningar og programmering gerast, og eftir tað prosjektuppskot, forprosjekt og høvuðsprojekt.
Forkanningar og programmering kostar leystliga mett millum 5 til 10 mió kr. Hesar umfata í høvuðsheitum jarðfrøðiligar kanningar, herímillum seismiskar kanningar og kjarnuboringar. Kostnaðurin er mettur út frá forkanningunum fyri Norðoyartunnilin.  

6.38.1.14. Havnir (Løgujáttan)
Spurningur: Er atløguplássið á Syðradali broytt?

Svar: Tá siglingsroyndir vórðu gjørdar í sínari tíð, varð ein loysn funnin, har neyðug anlegg og útgerð vóru tikin við, soleiðis at endamálið við verklagslógini verður rokkið. Harafturat vóru ynskir, serliga frá SL, um at leingja atløgusíðuna við 10 m, frá 35 m til 45 m, at gera ein stabba sunnanmegin ferjurampuna, soleiðis at atløgusíða var øðrumegin, og at gera ein betongstabba hinumegin rampuna, soleiðis at ferjan skuldi sigla inn í eina kluft, tó hon legði at. Eisini var ætlanin at avrunda verandi pir, um tað óhapp skuldi borðið á, at ferjan datt inn í hendan.

Sum tíðin leið sást, at hesi ymski ikki kundu gangast á møti innan fíggjarlógarkarmarnar, og varð tí avrátt bert at leingja atløgusíðuna við 5 m, soleiðis at hon gjørdist 40 m, og ikki at taka stabban við rampuna við og avrundingina av verandi piri. Skuldi tað víst seg, at neyðugt er við stabbanum við rampuna, ber hetta til at gera seinni. Avrundingin av verandi piri kann eisini gerast seinni um neyðugt. 
Verandi ferjulega kann avgreiða Ternuna, Teistan, Sam og smærri skip annars. Dúgvan stingur ov djúpt og kann tí ikki nýta havnina.

6.38.1.18. Stuðul til infrakervið á útoyggjum (Onnur játtan)
Spurningar: Átti tað at verið umhugsað at broytt fortreytirnar fyri at veita stuðul eftir hesi kontu soleiðis, at møguleikarnir verða víðkaðir?

Verða støðini, ið eru fevnd av hesi játtan, broytt vegna kommunusamanlegging?

Svar: Endamálið við ”Løgtingslóg nr. 50 frá 10. apríl 2003 um at veita stuðul til infrakervið á útoyggjum”, er at bøta um samferðslu- og samskiftisviðurskiftini í kommunum, greinaðar sum tær minstu og fíggjarliga veikastu. Hetta fyri, at trivnaðurin og umstøðurnar annars gerast frægast møguligt á hesum plássum. Havast má tó í huga møguligar avmarkingar í kommunulógini um vinnuligt virksemi og vinnupolitikkin annars. 

Mett verður, at ein viðgerð av at stuðla kommunum fevndar av lógini til onnur endamál enn til samferðslu- og samskiftisviðurskifti eigur at verða viðgjørt í breiðari høpi t.e. møguliga eisini sum sosial- og mentanarmál. Eitt hugskot kundi tó verið at stuðlað tiltøkum innan ferðavinnu av hesi kontu, t.d. varðveitsla av gomlu bygdagøtunum o.t. 

Í viðmerkingunum til lógina verður grundgivið víðari fyri stuðlinum, at orsøkin til: “at ikki allar kommunur eru eins væl førar fyri at bera fíggjarliga kostnaðin er aloftast, at fólkatalið – og harvið eisini skattagrundarlagið – í summum kommunum ikki er nóg stórt til at bera tær útreiðslur, ið ábyrgdarbýtið millum land og kommunur hevur við sær. Útoyggjarnar eru á hesum økinum í einari serligari støðu, av tí at fíggjarorkan á hesum plássum er sera avmarkað.” 

Samanleggingar hava við sær at kommunur fevndar av lógini gerast partar av størri kommunum, og samlað fáa størri fólkatal og sostatt eisini størri skattagrundarlag. 

Av útoyggjum fevndar av lógini verða Nólsoy, Hestur og Koltur lagdar saman við Tórshavnar kommunu, og Mykines løgd saman við Sørvágs kommunu. Tær gerast tí samlað sterkari fíggjarliga, og kunnu í størri mun fremja egnar útbyggingar innan samferðslu- og samskiftisøkið.

Gásadalur verða partur av Sørvágs kommunu, og nú bygdin fær tunnil, er bygdin ikki longur útjaðari. 

Helst verður tí neyðugt at dagføra lógina.

6.38.2.10. Flogferðsla (Onnur Játtan)

Spurningur: Hví er onki avsett á hesi kontu fyri 2005?

Svar: Játtanin hevur higartil verið nýtt til at gjalda aftur toll- og MVG- útreiðslurnar hjá Statens Luftfartsvæsen í Vágum. Arbeitt verður við eini loysn, sum m.a. ber við sær, at flogvøllurin verður yvirtikin, og er tí ongin peningur settur av til endamálið.

6.38.2.13. Flogferðsla (Onnur Játtan)

Spurningur: Biðið verður um, at kostnaðurin fyri tyrlupallin á Kirkju verður útgreinaður. Hví er hann so dýrur?

Svar: Metti samlaði kostnaðurin fyri tyrlupallin á Kirkju er 2,2 mió. kr. Kostnaðurin kann sundurgreinast soleiðis:

 

1. Jarðarbeiði og flyting av vøllinum           1.470.000

2. Tyrlupallahús                                               230.000

3. Ljósanlegg                                                   250.000

4. Keyp av lendi                                              250.000 
Tilsamans                                                2.200.000  

 

Ætlanin var at dagføra verandi tyrlupall á Kirkju, men verður í staðin neyðugt at gera ein nýggjan pall fyri at lúka tey krøv, sum loftferðslumyndugleikarnir seta til tyrlupallar til ferðafólkaflutning, m.a. tí verandi pallur liggur so illa fyri.

Jarðarbeiðið og flyting av vøllinum fevnir m.a. um: avgrevstur, kloakk/ og drenrør, grótífylling, hegn, gera og sáða skráar, keyp av tilfari, gerð av platti, flutning, arbeiðsløn og spreinging. Sí 1. petti omanfyri.

6.38.3.01. Postverk Føroya (Onnur Játtan)

Spurningur: Eigur eftirlønin ikki at verða koyrd undir fíggjarmál, sum allar aðrar almennar pensjónir?

Svar: Játtanirnar til eftirlønir standa nú á ymiskum greinum á fíggjarlógini. T.d. eftirlønir til lærarar standa á tveimum høvuðskontum á § 7. Útbúgving og gransking, og játtanin til eftirlønir til ávís starvsfólk innan heilsuverkið, stendur á § 8. Almanna- og heilsumálaráðið. 

Tað er eitt gott hugskot at flyta allar játtanir til eftirlønir til § 3 Fíggjarmál, soleiðis at umsitingin av eftirlønum kann verður framd av einum ráði. Við at savna høvuðskonturnar, fæst eisini ein greiðari mynd av málsøkinum (samlaðu útreiðslunum o.t.).
6.38.3.10. Útvarps- sjónvarpssendistøðir (Onnur játtan)

Spurningur: Hvørjar ætlanir eru viðvíkjandi sendinetinum í Føroyum?

Svar: Vinnumálaráðið og Mentamálaráðið hava í seinastuni arbeitt við møguleikum at skipa málsøkið øðrvísi. Arbeitt verður serliga við tveimum ymiskum loysnum: 

1. Føroya Tele fær konsessión til at reka sendinetið við nærri ásettum treytum, gjørdar í samráð millum partarnar, og at sendinetið og samognirnar í hesum sambandi (bygningar og mastrar) verða lagdar til Føroya Tele.

2. Mentamálaráðið yvirtekur málsøkið og skipar útvarps- og sjónvarpssendinetið sjálvt.

Vinnumálaráðið miðar eftir, at niðurstøða verður gjørd í málinum í desember í ár (2004).

6.38.5.01. Ferðaráð Føroya (Rakstrarjáttan)
Spurningur: Hvørjar ætlanir hevur Ferðaráðið at menna ferðavinnuna kring landið?

Svar: Sambært lóg um Ferðaráð Føroya, hevur Ferðaráðið sum endamál at 1) menna Føroyar sum ferðamannaland og 2) at kunna um og marknaðarføra Føroyar sum ferðamál.

Í ferðavinnupolitikkinum verður m.a. sagt, at Ferðaráðið skal leggja dent á at fáa økisferðavinnna at vaksa soleiðis, at ferðafólk fáa fleiri ymisk tilboð, at útoyggjarnar mennast, og at vinningurin av ferðavinnuni kemur fleiri til góða. Eisini verður sagt, at Ferðaráðið m.a. eigur at:

· stuðla og eggja økisferðavinnufeløgunum at virka fyri at kunna um, samskipa og menna ferðavinnuna á staðnum,

· eggja økisferðavinnufeløgunum til í samstarvi við kommunur og vinnuna at gera egnar økisferðavinnuætlanir,

· eggja og stuðla skrivstovum hjá økisferðavinnufeløgunum (t.d. kunningarstovunum) at virka sum tænastudepil fyri vinnu, mentanar og frítíðarítriv í økjunum,

· netverk við útlondini er avgerandi fyri at menna ferðavinnuna í Føroyum,

· hagtøl fyri ferðavinnuna verða útvegað, savnað og kunna ferðavinnuna og almenningin sum heild.

Til at røkja hesi mál, hevur Ferðaráðið skipa eina innlendis menningar deild við 2 fólkum, og av játtan stovnsins eru avsettar góðar 1,8 mió kr. til hettar endamál.

Til at røkka málunum verður m.a. arbeitt við at:

· Økisferðavinnufeløgini gera økisferðavinnuætlan fyri sítt øki (tað eru 6 økir)

· Økisferðavinnufeløgini gera árligar og langtíðar virksemisætlanir

· Økisferðavinnufeløgini fáa fíggjarligan grundstuðul til menning av økisferðavinnuni, tvs. umleið 520 tús. kr. og kr. 100 tús. kr. í prosjektstuðli

· Luttaka í fleirtjóða verkætlanini Destination Viking (Søguslóðir), sum er løgd til Sands og Skúvoyar.

· At skipa fyri skeiðum og øðrum førleikamennandi tiltøkum og gera góðskuskipanir

· At vera undangongu- og samstarvspartur í náttúru- og umhvørvisarbeiði, s.s. tiltakinum ”best røkta bygd”

· Gera evnisfaldarar, sum koma øllum økjunum tilgóðar

Lutfallið millum ymsu deildirnar/innsatsøkini hjá Ferðaráðnum verður við fyriliggjandi figgjarlógaruppskoti á leið hettar (FITUR og kunningin á Norðurbryggjuni ikki tikið við):

- menna Føroyar sum ferðamannaland

26 %

- kunning og marknarðarføring

46 %

- umsiting og felagsútreiðslur

28 %

Stórsti parturin fer sostatt til marknaðarføring. Í løtuni hevur Ferðaráðið sókt um 2 mió kr. eyka um árið í trý ár til serligt marknaðarføringsátak saman við vinnuni.

Arbeiðsmarknaður

6.39.4.01. Barsilsskipan (Lógarbundin játtan)

Spurningar: Hvat er status, og hvat eru framtíðarætlanirnar í sambandi við útreiðslurnar til hesa skipan?

Er nøkur meting gjørd av, hvørja ávirkan broytingarnar í Barsilsskipanini hava fyri dagpeningaskipanina?

Svar: Landsstýrismaðurin í vinnumálum hevur sett eina nevnd, sum er umboðað av pørtunum á arbeiðsmarknaðinum og serkunnleika á økinum, at endurskoða Barsilsskipanina. 

Nevndin skal serliga viðgera hesi mál:

1. Hvussu umsitingarliga og fíggjarliga ábyrgdarbýtið millum landið øðrumegin og partarnar á arbeiðsmarknaðinum hinumegin skal verða í framtíðini.

2. Hvussu skipanin kann gerast einfaldari, t.d. soleiðis, at øllum luttakarum í barsilstíðini verður tryggjað ávísu minstu løn/veiting, ið verður rindað av arbeiðsgevaranum, og endurrindað arbeiðsgevaranum av barsilsskipanin. Eisini aðrir møguleikar skulu umhugsast. 

3. Hvussu skipanin kann gerast meiri smidlig, soleiðis at foreldrini í størri mun kunnu velja, hvussu tey nýta rættin til barsilsfarloyvi við løn.

4. Greiðari reglur á økjum, har lógin ikki er nóg neyv og/ella ógreið.

5. Reglur til tess at barsilslógin verður í samsvari við aðra lóggávu á arbeiðsmarknaðinum og millumtjóða sáttmálar, herundir norðurlendska sáttmálanum um sosiala trygd. 

Arbeiðið skuldi verða liðugt 1. desember 2004, men er líkt til, at arbeiðið fer at draga nakað út. Tí ber í løtuni ikki til at meta um, um Barsilsskipanin verður broytt, sum eisini er treytað av politiskari undirtøku, og hvørja ávirkan tað fær á útreiðslusíðuna ella dagpeningaskipanina.

Bjarni Djurholm

landsstýrismaður

Tinganes  •  Postsmoga 377  •  110  Tórshavn 

Telefon 35 60 60  •  Telefax   35 60 65  •  E-mail: VMR@VMR.FO

